სანდრო მრევლიშვილი
   ’’ უსაზღვრობა  დროთა “ 
  



( გალაკტიონი)

                                                             თბილისი, 2006 წელი
                                           მოქმედი პირნი:

             პოეტი.

             დემონი.

             ოლია, პოეტის მეუღლე.

             პოეტის დედა.

             პოეტის მამა.

             პოეტები, მწერლები, მხატვრები.

             ჩეკისტები,

             რევოლუციური   ბრბო . 

         ძნელი მისახვედრი არაა, რომ პოეტიs სახეში  გალაკტიონ ტაბიძე იგულისხმება. მაგრამ ეს არ არის ბიოგრაფიული პიესა. ავტორის მიზანი არც გენიალური პოეტის  შემოქმედების ანალიზია. არც პორტრეტულ სიზუსტეს უნდა მოველოდეთ. 

          პოეტი და დრო... პოეტის კონფლიქტი საკუთარ „მესთან“... პოეტი და მისი დემონი... პოეტი და მისი ლეგენდა... ვფიქრობ, ეს მარადიული პრობლემებია და სწორედ ამ წინააღმდეგობათა წარმოჩენა  უნდა იყოს საინტერესო. მით უმეტეს, როდესაც საქმე გენიალურ პოეტს ეხება.
      შესატყვისი უნდა იყოს გარემოც, რომელშიც მოქმედება განვითარდება : პოეტური, მაგრამ არა ილუსტრაციული. პირობითი და არა ყოფითი.
  teqsti mTlianad, iSviaTi gamonaklisisi garda, ucvlelad aris SenarCunebuli galaktionis leqsebis, werilebisa da dokumenturi masalebis mixedviT.
                                I
                     „ დაფნა მეფეთა“           

     ყოველი მხრიდან  ცვივა ფურცლები – მათზე სტროფები, ლექსები    და პოემებია. თანდათან იკვეთება პოეტის სილუეტი: თეთრ ხიტონში,   ფეხშიშველი. „ლექსების თოვლი“ მთელს  სივრცეს ფარავს. სიღრმიდან
            იკვეთება  დემონიც – ისეთივე ხიტონი აცვია, მხოლოდ შავი.

პოეტი – (ეფერება ფურცლებს) ლექსნო, ცოცხალნო მოწამენო ქვეყნისთვის დაღვრილი ცრემლების, თქვენ იბადებით  სულიერ წამებაში და ეწყვეტებით ადამიანთა გულებს, როგორც ტალღები კლდეს.

დემონი – უჰ, რამდენი გიწერია!?

პოეტი  – შენა ხარ, ძამიკო?

დემონი – მე ვარ,  „დემონი იჭვით სავსე მხატვარის“ – შენი სიტყვებია.

პოეტი  – მახლობელ დემონს  იგრძნობ უეცრად


  და შიშის ჩრდილით აკანკალდები. . .


    მომეხმარე, ავკრიფოთ ფურცლები, ლექსები, სტრიქონები!

                  ნუ დავტოვებთ  მათ დროისა და სივრცის გარეშე!

დემონი – (კითხულობს ერთ–ერთ ფურცელს)

                   „ ჟამი ყველაფრის მქმნელ–გარდამქმნელი,

                      სივრცე, ყველაფრის მიმტევებელი“. . .

    პოეტი –  ამ სტრიქონებში ღრმად  ჩაქსოვილია  ეპოქები. . ეპოქა წამებისაც,    ეპოქა ახალი ცხოვრების მოპოვების, ძველის ნგრევის,ეპოქა გარდატეხის, ეპოქა მძიმე ინდუსტრიის, და ყველა ეს ლექსებში, პოემებში, ჩაქსოვილია სურათებათ ბეჯითად, შიშით, რომ არაფერი, არც ერთი ფერი, არც ერთი ძაფი არ გამომრჩენოდა. და შემდეგ ახალი და ახალი ეპოქა  რომ გადახედავს  ჩემს ნაწარმოებს, მეშინია შეუმჩნეველი არ  დარჩეს მას  ჩემი ხელის, აზრების და გრძნობების ჟრიამული, რაც მე ჩავაქსოვე ჩემს ლექსებში. ვინ უყურებს მას, თუ რას იტან  შენ, შენს ღარიბულ ოთახში,  როდესაც სწერ, როგორ დაჭიმულია შენი ძარღვები, აზრები. . . 

დემონი – როდესაც გიყურებ მაგ შენს ცივ ოთახში მომუშავეს, გამიელვებს ხოლმე აზრი, რომ დრო ულმობელი, დღევანდელ თაობას ერთ დროს წაშლის, და როგორც შემოდგომის  ფურცელი, შენც მიგფარავს სამუდამოდ.

პოეტი – და დარჩება მუდამ ცოცხალი ჩემი ლექსები, პოემები, სურათი, აქარგული ეპოქებით . 

დემონი – წამებს, საათებს შენი განცდისას ვინ დაითვლის მაშინ, ვინ აკინძავს?

                    არავინ.

 პოეტი –  არ მინდა წამიც ჩემი ნააზრის და ნაგრძნობის  დაიკარგოს.    მეშინია.

                    დრო უნდა აღვნიშნო, დრო!

         დემონი –ასე გამოდის, უკვდავება გინდა, ძამიკო?

 პოეტი    – უკვდავება აქ არის, ამ ფურცლებზე. . .

დემონი –( აიღებს ერთ ფურცელს. კითხულობს) 

                „  ჩემთვის დღესავით არის ნათელი,

                    რას იტყვის ჩემზე შთამომავლობა“. . .

                    რა გინდა კიდევ?

პოეტი   – მე მინდა ავცილდე იმ საზღვარს,რომელშიც კაცობრიობაა მომწყვდეული. იქ, იმ  უსაზღვრობაში მწუხარებას ავიტან,

                      ჩემებრ დიდ საიდუმლოს მე იქ მივესალმები.

დემონი  –   ეგ ძალიან , ძალიან  ძნელია. თითქმის შეუძლებელიც.

პოეტი   –     რატომ, ძამიკო? რომ იცოდე, რამდენ ძალას ვგრძნობ, რამდენ ნიჭს,  რამდენ ღირსებას ჩემში. არტისტულს. შვენიერს... მახალისებს ყოველივე. მე გავიმარჯვებ! სულში გენიით ატეხილი რეკავს ლერწამი!  ჩემი დიდება აუცილებელია. ჩემი შუქმოსილი  ბრწყინვალება დააბნელებს ირგვლივ  ყველაფერს.ეს აუცილებელი მოვლენაა და დღე იქნება მალე, ძალიან მალე.

დემონი – ეს დღე ყოველ დილით თენდება  შენთვის. მაგრამ საოცნებო საზღვარი მაინც შორს არის. რაც შენ ჩამოთვალე – ამქვეყნიური, ჩვეული ამბებია. . .

პოეტი –        სასტიკი იყო ჩემი დემონი,

                არ ითვისებდა ჩვეულ გალობას,

                ანგელოსები უედემონი
                ტიროდნენ გზათა მიუვალობას. . .

დემონი  – ტყუილად ატირებ ანგელოსებს! გზა, მიმავალი იმ საზღვრისკენ, რომელშიც კაცობრიობაა მომწყვდეული, თელილია.

პოეტი – ვიცი, ბარათაშვილი: „ და გზა უვალი, შენგან თელილი, მერანო ჩემო, მაინც დარჩება!“

                     შევუდგეთ ამ გზას! დაგვიწყია სვლა–წასვლა...

დემონი –საიმედო მეგზური გჭირდება. მხოლოდ ის თუ მიგიყვანს საოცნებო საზღვართან. 

პოეტი –  უკანასკნელ ვნებათა სევდიანი საზღვარი. . .

დემონი – და საზღვარს იქით –– უკვდავება!

პოეტი – სულს სწყურია საზღვარი, ისევ ეფემერული,

         სულს სწყურია საზღვარი, როგორც უსაზღვროებას. . .

დემონი – ბოლომდე ჩემი ერთგული თუ იქნები, მაშინ  ეგ საზღვარი აღარ იქნება  ეფემერული.  ნუ განმდევნი, რემეთუ მე და მხოლოდ მე ვარ მეგზური უკვდავებისკენ მიმავალ გზაზე.

                       სამშობლოს იქით, სიმშვიდის იქით, ისევ გეძახის შენი დემონი.   (გააჩენს დაფნის გვირგვინს)

პოეტი –– ეგ რა არის?

დემონი – დაფნის გვირგვინი.  შენ პოეტების მეფედ ხარ კურთხეული.

პოეტი –   გინდა მაცდუნო!  

დემონი– დიახ. დაფნა მეფეთა უპირველესი ცდუნებაა მოკვდავთათვის. უნდა დაიდგა ეს გვირგვინი.  

პოეტი – ცოდვილი მოკვდავი უკვდავად ვეღარ შევიქნები.

დემონი– შეიქნები, თუ ამ დაფნის გვირგვინს შენ წამებულის ეკლის გვირგვინად გარდაქმნი. თანახმა ხარ?

პოეტი  –  ნუთუ ეგ ერთადერთი გზაა?

დემონი– ნუ ყოყმანობ. ან ხო, ან არა!

პოეტი – დამადგი!

დემონი – პირობა პირობაა! ამ დაფნის გვირგვინს შენ ეკლის  გვირგვინად გარდასახავ!

პოეტი – ბედი ქროლვის გარეშე ჩემთვის არაფერია. . .

დემონი– ღმერთისგან დაღდასმული ეწამები, როგორც საყვარელი ძე ღვთისა...

პოეტი –   ღამეები ველური დაიტვირთოს წამებით. . .

დემონი– შენი ცხოვრება მარადიული ბრძოლა იქნება ღვთიური ნიჭისა ამაოებათა ამაოებასთან. . .

პოეტი– დე, თამაშის თუ  ბრძოლის ვიყო ცქერით გართული. . .

დემონი– ჯვარზე გაგაკრავენ. . .

პოეტი  – ვიყო ამ ღრიანცელში მარად ხელაღმართული
დემონი – შენს გულს ნაწილ–ნაწილ დაგლეჯენ. . .

პოეტი –  არ ავტირდები, არც შებრალებას ვითხოვ არასდროს...

   დემონი – შენთვის სამშობლო – უდაბნოა მიუსაფარი!

პოეტი– ჩემს უდაბნოს ვერ გავცილდები მაინც  ვერასდროს,

    და ვით ქრისტემ  გალილეა აირჩია,

    მე თბილისი ავირჩიე ბებერი. . .

 დემონი – ამ ქვეყნად  გსურდა შენ სიყვარული!

პოეტი  – მაგრამ ვერავინ ვერ შევიყვარე. . .

დემონი –როდესაც აპოკალიპსის გადაიმსხვრევა კლდეებზე ცხენი, შენი სიტყვა, სიტყვა პოეტის, იხსნის ძველს, დაღუპვის ღირსს კაცობრიობას.

პოეტი  – ღრუბლებო შავო, მზეო საპყარო,

                 მე აღტაცების ზღვაში შეველი,


         აღმოვაჩინე  მთელი სამყარო,

                 ქვეყნისთვის ჯერაც მიუკვლეველი!

დემონი – პოეტი ბრბოში,სულ ერთია, იქნები ზრდილი, მსუბუქ      

     

                                      მანდილით,

           ზედმეტი, უცხო, უნაყოფო და განდევნილი  ფოთლების
                                                    ლანდი.

პოეტი –  ზედმეტი. . . უცხო. . .უნაყოფო, და განდევნილი. . .

დემონი – ვიდრე თავს არ მოიკლავ, გაჩხერილი იქნები უკვდავებასა და      ამაოთა ამაოების  ყოველდღიურ წვრილმანებში. ამ ჭიდილში შეიქმნება შენი ლეგენდა.

პოეტი – უსულგულო დღეები რბიან, მიიჩქარიან!

დემონი – მხოლოდ შენ ერთს შეგიძლია იყო  აქ  და იყო  იქ!

პოეტი – დგას უსაზღვრობა დროთა. . .

დემონი – რამ მოგაფიქრა? უსაზღვრობა დროთა! ეს არის შენი საიდუმლო!

პოეტი – ჩემებრ დიდ საიდუმლოს მე იქ მივესალმები.

დემონი –ჩემთან კავშირით  შეკრავ წარსულისა და მომავლის კვანძს!

პოეტი – მე არც წარსულის, არც მომავლის არ მეშინია.

                მაგრამ არ შემიძლია ვიმღერო ყრუ, გატლანქებული ხალხისათვის, რომელიც  უკვე ვეღარ  ჰხედავს  სიმშვენიერეს. და არც არაფერი, სრულიად არაფერი  ისეთი არ  არის  ჩემს სამშობლოში, რომელსაც შეეძლოს ააფრთოვანოს და აამღეროს ჩემი გენია. აწმყოს რა ვუყოთ, ამაოთა ამაოებას? შეხედე, რა ამაოდ ირევა წუთისოფლის მორევი?

დემონი – უნდა შევცუროთ ამ მორევში. დროთა კავშირი აქ დუღაბდება. აწმყო, შობილი წარსულისაგან არის მშობელი მომავლისა. დროთა ამ კავშირის  შეკვრა გენიოსთა ხვედრია მხოლოდ . მომილოცავს, ამჯერად  ღმერთმა შენ აგირჩია.

პოეტი – შენ?

დემონი – მე მხოლოდ მეგზური ვარ სიკვდილსა და უკვდავებას შორის. შევკრათ კავშირი  და აწმყოდან მკვდარ  წარსულსა და უკვდავ მომავალში ვიმოგზაუროთ.

პოეტი – მე და დემონი: ჩვენ სისხლით დავდეთ ხელშეკრულება.

დემონი – (შეამკობს დაფნის გვირგვინით. ისმის ძლიერი ჭექა–ქუხილი)  ავამეტყველებ შენში გენიას!

პოეტი – (შეიფერებს „მეფობას“)  ჩვენ გვირგვინები გვაქვს  ოდნავ მსგავსი
                                 ლამაზი ცეცხლთა მარადი ნთებით,





      მე– დაფნის მსუბუქ ფოთლებით სავსე,

                

      მყინვარს–უმძიმეს იაგუნდებით.

დემონი –  ამიერიდან ჩვენ ერთნი ვართ.

პოეტი – უპირველესი მომანიჭეს დაფნა მეფეთა,

          იმ დღეს მოვიდა თეთრი თოვლი და მარტოობა,

          გავაღე კარი – თეთრი თოვლი შემომეფეთა,

          მივხურე კარი – მარტოობამ დაისადგურა!

          ამიერიდა მე მარტო ვარ.

დემონი – ერთი არსება, ერთი პოეტი, ერთი გენია.

პოეტი – და მომდევს განთქმულ სახელის ტაში,

                დიდება, ცრემლი, ღელვა, მუქარა.

                 მომგვარეთ რაში!

                დაე, კვლავ ჰგავდეს მგზავრობა ჩემი,

                ცხოვრების ჩემის აბობოქრებას.

     




II



         „გრგვინვით ებრძოდნენ ზარები ზარებს“

დემონი– შეხედე, როგორი სისწრაფით ეცემიან ტახტები, რამდენი მონარხი   მოყვა  ქვეშ სასახლეების ნანგრევებს. შფოთით და გრგვინვით მიანგრევენ კლდე–ღრეებს რევოლუციის ნიაღვრები. ისინი მარხავენ ძველ ფორმებს, ისინი მღერიან ჰიმნს მარადი სიახლისა. შეხედე თანამედროვე ადამიანს! მისმა უკანასკნელმა საზღვართა  ძებნამ გადააჭარბა ყოველგვარ ფანტასმაგორიას. მისმა სურვილებმა, რომ გამოზომილ იქნას სივრცეთა უფსკრულები უშორეს მზეების და ცისარტყელების სპექტრის საფუძველზე, მიიყვანა  იგი გამოგონებათა უგონო ორგიამდე...

             შენი თანამოძმენი და თანამოკალმენი კი ისევ ძველებურ ჰანგზე მღერიან.   შეხედე!
          სცენაზე აღმოცენდება   „სალონი“ – პოეტები, მხატვრები, ხელოვნების მოყვარულები, კრიტიკოსები.        

 მხატვარი –ნატურალისტი –– ფორმულა პირველი:

                   მე მსურს ავსახო საგანი    ისე, როგორც არსებობს საგანი თვითონ. არც მეტი, არც ნაკლები. საგანი!  თითქოს გარე სუბიექტი. მთელი ენერგია – საგნის სისწორით გადმოცემისთვის.

კრიტიკოსი – ეს იქნება ნატურალიზმი.

მხატვარი – იმპრესიონისტი–  ფორმულა მეორე:

            მე მსურს ავსახო საგანი ისე, როგორც ჩემს შთაბეჭდილებაშია იგი ახატული. არავითარი ზედმეტი. მთელი ენერგია მხოლოდ შთაბეჭდილების დაჭერისთვის.

კრიტოკოსი – ეს იქნება იმპრესიონიზმი.

მხატვარი– ექსპრესიონისტი – ფორმულა მესამე:

           მე მსურს ავსახო საგანი არა ისე, როგორც არსებობს საგანი თვითონ, მაგრამ არც  ისე, როგორც ჩემს შთაბეჭდილებაშია იგი ახატული, არამედ ისე, როგორც არის იგი გარდაქმნილი ჩემს სულში. სულიერი ენერგია საგანს  მარადიულ მოძრაობაში ითრევს თითქოს...

კრიტიკოსი – ეს იქნება  ექსპრესიონიზმი.

პოეტი – ფუტურისტი –  ჩრდილოეთი–სამხრეთი,

                         აღმოსავლეთ–დასავლეთი.

       ეკვატორი  დედამიწას შუაზე ჰყოფს.




     ევროპას ეცემა ჩრდილი



     აღმოსავლეთის მზის.




     მწუხარე ოსვალდ შპენგლერი


               

                   დასტირის ევროპის დაისს.




     მზე აღარ არის





 


     მწველი და ცხელი,

                   ქარი უდაბნოდან ქრის.




     ქარავანი ქარავანს  სცვლის–




     ქარი კი ქვიშას ჰყრის.




     ევროპა სავარძელში ზის –




     მშვიდად უყურებს ჩასვლას მზის.

                   ვეღარას შველის ტოტი ბზის,–




     სჩანს დასარული გზის.




     aჩრდილი უკან სდევს ბებერს–




     აჩრდილი კომუნიზმის!

„სალონი“ იწყებს „კანკანის“ ცეკვას. დემონი დირიჟორობს ამ ფანტასმაგორიას.

პოეტი –               სულს ენატრება ნგრევა
                       ელის მსოფლიოს კივილს.

                       ეგებ გადაყვეს რევა



          ამ აუტანელ ტკივილს.

                        იყოს ქალაქთა ნაცვლად
                        სასაფლაოთა რიგი!




          თავის ქალებად და ძვლად



          გადაიფინოს იგი!

(მიმართავს  „სალონს“)     თქვენ, პოეტებო,  მხატვრებო, არტისტებო, მწერლებო! შესძლებთ თუ არა განიცადოთ ყოველივე ეს ისე, როგორც მოითხოვს თანამედროვეობა?  გრძნობთ, თუ არა, რომ ჩვენს ეპოქას უნდა ანათებდეს მისი შესაფერი ხელოვნება, რომ პოეზია სამუდამო გამოცანაა, რომ ჩვენს დროში პოეზია, რომელიც არ მიდის  უფსკრულის პირად, ისევე ნაკლები ყურადღების ღირსია, როგორც ყოველივე, რაც კი ამ უფსკრულში ჩაიჩეხება. უდიდებულეს რითმებში ეხლა უნდა ისმოდეს პლანეტათა შეჯახება, ომები ვარსკვლავეთის  რაზმისა, გააფთრებული მზეების მიერ უეცრად ანთებული ცეცხლის ღრუბელი. ქართული ხმა უნდა ისმოდეს ამ ფანტასტიურ დროს!

             თქვენ იხედებით დაუკმაყოფილებელი, მაგრამ დამორჩილებული თვალებით... თქვენ დაკარგული გაქვთ მიზანი. თქვენ რაღაც სამუდამოდ დაჰკარგეთ, ძვირფასო ძმებო! ამაოდ ეძებთ მას მშობლიურ ქალაქებში, სახლებში, ქუჩებში. საქართველოს  ყოველ კუთხეში იპოვით თქვენ ნანგრევებს წარსულისას, მაგრამ სიმშვიდესა და მოსვენებას ვერსად ვერ იპოვით! აირჩიეთ ორში ერთი – განახლება ან სიკვდილი...

დემონი –  ( პოეტს წითელ დროშას მიაჩეჩებს) აიღე!

პოეტი –  რად მინდა?

დემონი – უსაზღვრობა დროთა: უნდა იყო აქ, რომ მიხვდე იქ...

პოეტი –        სანამდე დროშებს ეძებდა თვალი
                დროშები ქარში გაშალეს უცებ!

                დღითა და ღამით, დღითა და ღამით,

                  გრგვინვით ებრძოდნენ ზარები ზარებს.                                      

                                III                                              „დროშები ჩქარა!“

ისმის ზარების რეკვა, რომელსაც რევოლუციური მარშის ჰანგები  შეერევა. „სალონის“ წევრები იწყებენ მარშირებას და მომდევნო ტექსტს ხან ინდივიდუალურად, ხან ერთად, შესაბამისი რიტმითა და მზარდი აგრესიით წარმოთქვამენ , თან „ბარიკადებს“ აშენებენ. პოეტი დროშით ხელში და დემონი  ხან  იკარგებიან ამ  რევოლუციურ ბრბოში, ხან გამოჩნდებიან.  
რევოლუციური ბრბო:

                 პრო    გრიშკუ,

 პრო საშკუ,

 პრო ცარია ნიკოლაშკუ!

მკვლელობა
პურის ¼ გირვანქისთვის.

ქუჩაში  მოძრაობაა.

იუნკრები, თეთრი გვარდია,

წითელი დროშა,

ტყვიისმფრქვეველი დიდ სამრეკლოზე.

ცეცხლი ედება
                  უზარმაზარ სახლებს ბულვარზე,




სახლები იწვიან ყოველმხრივ...

               საშინელი  შიმშილი...

               სისხლის კვირის აპოთეოზი–




 მკვდრები უპატრონო,

                   სტუდენტები,

               გიმნაზიელები.

               გაჩეჩქვილი თავი,




 რომლის ცნობა შეუძლებელია.

   პარტიული ჯარისკაცები,

   უმიზნოთ მოხეტიალე ბავშვები,

       უკმაყოფილო ელემენტები,

სასულიერო წოდების რისხვა...

არაჩვეულებრივი  ამბების მოლოდინი...

მიტინგი ყრუების და მუნჯების,

მიტინგომანია.

გადამწვარი სახლები ,

ჩალეწილი მაღაზიები.

დაიწყო ასე–

ღრუბლისებური ღმერთი ნგრევათა,

სასტიკი ღმერთი,

წმინდათ წასაწყმეტად გადარევათა,

დიდი რუსეთი,

ალ–დემონებად
ქცევა დასწრების,

ანგელოსები
ყველა ტაძრების
და მონასტრების.

ქაოსები.

სარწმუნოება... გახდა სატანის...

ოხრავს სამოციქულო ზარი!

შემოვლებული
დროთა ხავსებით,

ხატი
პილატეს დაემსგავსება,

მისი ასეთი
ცოდვით დამწვარი,

ჯოჯოხეთიდან
მიმოდის ჯვარი.

ჯოჯოხეთური
სამოთხე შენდება!

რევოლუცია,

რევოლუცია!

გაუთენებს
საკადრის დღეებს
კაცობრიობას!

     ძველისძველი რუსეთი
იმ ღამეს ეგდო
როგორც ხის კუნძი,

ჯირკი ტყეში–

რომელსაც სცემდნენ ნაჯახს.

აქ ერის ერთი მძლავრი ბეჭედი
რევოლუციის!

ამ ბეჭდით თუ გინდა
მსოფლიო შეჭედე.

სდგას ერთი გრანდიოზული
სკამი,

რომელსაც მართლაც მოტეხილი აქვს
სამი ფეხი
და ზედ ძლივს ზის
ჯერ ისევ ძველი რუსეთი.

              ქვეშ  დახეული ხალიჩა უგია,

წინ დამტვრეული ჯამი უდგას
                            ქაშით.

აქეთ  ცარიელი სკივრი,

სავსე სატკივარით.

ამ სიცივეში საწყალს არა აქვს
ქვეშსაგები,

მისთვის ბალიში არ არსებობს
და არც საბანი,

მხოლოდ თოვლია მისი ბუმბული
ქარში, თოვლჭყაპში ამოწუმპული
სანთელი დიდი ხანია გაუქრო ქარმა
ზურგზე ჰკიდია ტომარა,

ხელში ცარიელი დოქი.

ქამრის მაგიერ თოკი,

წელზე ჰკიდია ქვაბი
და გატეხილი ტაშტი,

წარსულის დროის ნაშთი
ხელში უჭირავს ჯოხი
თავზე ახურავს გობი.

ფიქრობ,

ამბობს ვიღაცა–

ქვეყანა კიდევ უფრო დაიმშევა,

უფრო გაძლიერდება სიმწარე,

დაეკარგება სინდისს ფასი.

ღვთიური ყველაფერი დაიკარგება,

დაინგრევა ყოველივე წმინდა
საქვეყნო წყევლათ...

„ათი დღე“

რომელმაც შესძრა კაცობრიობა.

        პოეტი – (ბარიკადებზე, დროშით) 

               გათენდა, ცეცხლის მზე აენთო, აცურდა,

                            

დროშები ჩქარა!

               თავისუფლება სულს ისე მოსწყურდა,


    ვით დაჭრილ ირმების გუნდს –წყარო ანკარა. . .

 




       დროშები ჩქარა!


     დიდება ხალხისთვის წამებულ რაინდებს,

                ვინც თავის გასწირა, ვინც სისხლი დაღვარა,

                მათ ხსოვნას ქვეყანა სანთლებად აინთებს,

 




        დროშები ჩქარა!



   დიდება, ვინც კიდევ გვაბრძოლებს იმედით,

               ვინც მედგრად დახვდება მტრის რისხვა– მუქარას...

               გათენდა! შეერთდით, შეერთდით, შეერთდით!

 
      დროშები... დროშები... დროშები ჩქარა!

ბრბო დაიშლება. პოეტი მარტო დარჩება „ბარიკადებზე“ დროშით ხელში.

                               IV
                          „ცეცხლი, მახვილი, სისხლი იყოს შენი სახელი!“

დემონი – (იატაკზე გორავს და ისტერიულად  იცინის )  რომ  იცოდე, რა სასაცილო ხარ: თავზე გვირგვინით და ხელში დროშით. მაგ დროშამ  ბევრი უბედურება მოგიტანა შენც და კაცობრიობასაც.

პოეტი – (მიუვარდება დემონს და დროშის ტარს მკერდზე დააბჯენს)რად მომაჩეჩე? რად მაცდუნე?

დემონი –  შენი სიტყვებით გიპასუხებ:

                         „მე განვიცადე  რევოლუცია...

                          მთელი სიმწარე მოვლენების
                          და მთელი სიტკბო,

                          რომ ეს სტიქია
                          უჩემოდ არ ჩატარებულა.

                     ახლა მომეხმერე, ცეცხლი უნდა დავანთო.

       დემონი    პოეტს   მიატოვებს   და შუა სცენაზე ცეცხლს ანთებს.

პოეტი– რას აკეთებ?

დემონი – ცეცხლს ვანთებ.

პოეტი – რისთვის? 

დემონი – შენი მორიგი სისულელისთვის? დაგავიწყდა, რაც ჩაიდინე?

პოეტი –  ეგ სისულელე არ იყო. როდესაც რევოლუციის ცეცხლის ალში შესვლას დააპირებ, იქვე უნდა ეძებო მისგან გამოსავალიც. ეგრე იყოს, შეუნთე ცეცხლს!

დემონის სულს უბერავს კოცონს. პოეტი ცეცხლში ყრის ხელნაწერებს და ისე დადგება კოცონთან, თითქოს თითონაც იწვისო. ბოლოს დროშასაც ცეცხლს მისცემს. დემონთან ერთად რიტუალურად გარს უვლიან კოცონს.

პოეტი და დემონი –ცეცხლი, მახვილი,

                    სისხლი იყოს შენი სახელი,

                    დაინგრეს ძველი, სიხარული მოდის ახალი
                    და ამბობს ყველას გასაგონად–მსოფლიო, წყნარად!

                    შენი წარსული, შენი აწმყო იქცა არარდ.

                  და დახარხარებს შენს ნანგრევებს – ცეცხლი, მახვილი,

                  ცეცხლი,  მახვილი, სისხლი იყოს შენი სახელი!

ბოლოს, როცა ყველაფერი დაიფერფლება, პოეტი დაიხრება ჩამქრალ კოცონთან.

                           V



           „თავის  ქალა არტისტული ყვავილებით“

პოეტი – დავკარგე, გავანადგურე ყველაფერი, რაც მიწერია ბავშვობიდანვე...არასოდეს არ მიგრძვნია რაიმე მსგავსი გრძნობა. განვიცდი ამის გამო დიდ მარტოობას, თითქო მომკვდარიყოს ჩემი სიყმაწვილე, მთელი ჩემი სიყმაწვილე. .. მრავალი გათენებული ღამეები, მრავალი გრძნობები სიხარულისა... ჩემი დღიურები, ჩემი ლექსები... ვერასდროს, ვერასდროს მათ ვეღარ ვნახავ...გაქრა წარსული, ჩემი გული, ჩემი იმედი მომავლისა. ახლა მეშინია იმაზე ფიქრი, თუ რა მომელის მე მომავალში, ვინ დამიჭერს მხარს? ვინ მომცემს  ხელს? არ ვიცი. დიდი, დიდი, დიდი მწუხარებაა. მე აღარა ვარ!

     დემონს ფერფლიდან გადაჭრილი თავის ქალა, შეტრუსული ყვავილები და ეკლის გვირგვინი ამოაქვს.

    დემონი – ნუ ტირიხარ! გამომართვი!

პოეტი  – ეგ რა არის ?

დემონი – სკიპტრა. თუ მეფე ხარ, სკიპტრაც უნდა გქონდეს. (თავს    დაადგამს ეკლის გვირგვინს)

პოეტი – ეგ რაღაა?

დემონი – ეკლის გვირგვინი. ხომ შევთანხმდით?

                   მეფე მოკვდა, გაუმარჯოს მეფეს!

პოეტი –   „თავის ქალა არტისტული ყვავილებით“... თავის ქალა– სიკვდილი, არტისტული ყვავილები– ხელოვნება. სიკვდილი და ხელოვნება. რომელმა უნდა გაიმარჯვოს?

დემონი – რა თქმა უნდა, სიკვდილმა!

პოეტი –  რა თქმა უნდა, ხელოვნებამ!

დემონი – სიკვდილმა!

პოეტი  –  ხელოვნებამ!

დემონი – კარგი, მაგრამ რა არის ხელოვნება, ხელმწიფეო?

პოეტი – ხალხისადმი, სამშობლოსადმი სამსახური...

დემონი– დარწმუნებული ხარ? მითხარი – ღირს განა ქართველებისთვის  თავის  განწირვა? რას მოგცემს ისეთს შენი სამშობლო, და ან რას მისცემს მას შენი ქნარი? საქართველოში, სადაც ხე არ ყოფნით  ჯვრების ასამართავად და ჯვრები არ ყოფნით  ჯვარზე  საცმელად, ერთი  ტრიბუნა – ღა დაგრჩენიათ –  ეს არის სასაფლაო! ერთი–ღა თავისუფალი ადგილი  გაქვთ შესაკრებად – ეს არის მკვდრების განსასვენებელი ბინა... ერთი დრო–ღა გაქვთ, როდესაც შეგიძლიათ  ვითომ ხმის ამოღება – ეს არის დრო ტირილისა და ცრემლებისა, როდესაც წინ გვიდევს გაცივებული გვამი... დამწუხრებულნი სტირით თქვენს ძვირფას საფლავებზე, ისე, როგორც დატყვევებულნი ებრაელნი მისტიროდნენ ბაბილონის მდინარეთა ნაპირზე და რაც უფრო მწარედ სტიროდნენ, მით უფრო გრძნობდნენ დაკარგულ თავისუფლებას. თვალები გაახილე! მიმოიხედე შენს გარშემო! რას ნახავ აქ, შენს სამშობლოში?

                       VI
               „ღამე, მარტოობის მტევნით დახურული“

პოეტი–  ღამეა! შემოდგომის ბნელი, წყვდიადი ღამეა. ისეთი ბნელი, როგორც ბედისწერა, როგორც ის, რაც უნდა მოხდეს, რაც აუცილებელია. მოუნათლავი, კუპრივით შავი  ღამე. თითქოს მისძინებიათ ავსულებს, ან განგებ სთვლემენ, როგორც ქაოსები. მშვიდია ეს ღამე,როგორც ბავშვის ძილი ან სამუდამო სიკვდილი. სადღაც შორს ისმის ურმის ჭრიალი–არიან ადამიანები, რომელთაც შეუძლიათ  მგზავრობა ასეთ  სიბნელეში. სიჩუმეა ჟრუანტნლის მომგვრელი. გწყურია გამოიტანო დინამიტი, რომ ერთი  წამით დაარღვიო ეს მყუდროება, გწყურია ცეცხლი წაუკიდო სოფელს, რომ განათდეს იგი, ისეთი სიბნელეა, საცერით რომ უცქირო ამ წყვდიად სახეს, კერპი თვალი უსათუოდ დაგინახავს შენ – გესლიანად მომღიმარე დემონს. მაგრამ  არა. აი, მიუგდე გულისყური, გულდასმით დაუგდე ყური. სადღაც შორს, ძალიან შორს ხმაურობს  მდინარე. წყალში დამხჩვალის სულს დაეპატრონენ ავი სულები.  დამხჩვალის სული მოითხოვს შველას... თითქო ბნელი გოლიათი წევს გულაღმა, სძინავს, მას თავს დასწოლია რაღაც ბნელი ძალა და აღრჩობს. აი, მოაღრჩო კიდეც. იგი მკვდარია.

     


ღამე – მარტოობის მტევნით დახურული,




ფარდა – იდუმალი, სარკე – იშვიათი.


საქართველომ მიიძინა, როგორც მეფემ და გამოიღვიძებს, როგორც გაძარცული მათხოვარი. საუკუნეების ცეცხლიანმა სრბოლამ ბევრი იმედები წაართვა ერს და ის ნანგრევებში მოექცა. მაგრამ მასში ყოველთვის იყო პოეტი. პოეზია საქართველოში იყო და არის ყველაფერი, რაც ცოცხლობს, მოძრაობს... 



პოეზია... რა დიდი სიტყვაა! რა უბოლოო კიბე! რომლის ბურჯი დგას იმ სისხლის  მორევში, რომელსაც თანამედროვეობა ეწოდება. მე უნდა ავიდე ამ კიბეზე, მე უნდა ავიტანო მის საფეხურებზე, მაღლა, სულ მაღლა  პოეზიის ტვირთი და ავცდე საზღვარს, რომელშიც კაცობრიობაა მოქცეული, ეს არის ჩემი საიდუმლო!

             ღამე კი სდუმს, როგორც გატენილი თოფი!



ეხლა, როცა ამ სტრიქონს ვწერ, შუაღამე იწვის, დნება.




სიო, სარკმლით მონაბერი, ველთა ზღაპარს მეუბნება.




მთვარით ნაფენს არემარე ვერ იცილებს ვერცხლის საბანს,




სიო არხევს და ატოკებს ჩემს სარკმლის წინ იასამანს.

              ცა მტრედისფერ ლურჯ სვეტებით ისე არის დასერილი,




ისე არის სავსე გრძნობით, ვით რითმებით ეს წერილი.



საიდუმლო შუქით არე ისე არის შესუდრული,



ისე სავსე უხვ გრძნობებით, ვით ამ ღამეს ჩემი გული.



დიდი ხნიდან საიდუმლოს მეც ღრმად გულში დავატარებ


არ ვუმჟღავნებ ქვეყნად არვის, ნიავსაც კი არ ვაკარებ.



რა იციან მეგობრებმა, თუ რა ნაღველს იტევს გული,



ან რა არის მის სიღრმეში საუკუნოდ შენახული.




ვერ მომპარავს ბნელ გულის ფიქრს წუთი წუთზე უამესი,



საიდუმლოს ვერ მომტაცებს ქალის ხვევნა და ალერსი.




ვერც ძილის დროს ნელი ოხვრა, და ვერც თასი ღვინით სავსე,



ვერ  წამართმევს, მას, რაც გულის ბნელ სიღრმეში მოვათავსე!





მხოლოდ ღამემ, უძილობის დროს სარკმელში მოკამკამემ,



იცის ჩემი საიდუმლო, ყველა იცის თეთრმა ღამემ,



იცის, როგორ დავრჩი ობლად, როგორ ვევნე და ვეწამე,



ჩვენ ორნი ვართ ქვეყანაზე – მე და ღამე, მე და ღამე!

დემონი– ღამე ჩვენია, ჩემი და შენი...

პოეტი – ჩემი უბედურება ის არის, რომ ჩემთან ერთად დაიბადე.
                   beTxovensac bavSvobidan Zaujda yurebSi demoni

დემონი – წავალ, თუ გინდა...

პოეტი – წადი... დამტოვე!  

დემონი – შენი ნებაა. მაგრამ  გვირგვინი დამიბრუნე!

პოეტი მოიხდის ეკლის გვირგვინს. ვერ გადაუწყვეტია, დაუბრუნოს თუ არა.

პოეტი – რად გინდა?

დემონი – ჩემია და მინდა!  (ისევ გააჩენს დაფნის გვირგვინს) შენი ეს არის! 

                 დაიდგი თავზე    (გამოჯავრებით) „ დაფნა მეფეთა“ და  უჩემოდ გატარებული ღამეების გარეშე იარე დღისით; წითელი დროშით ხელში  მიედ–მოედე ქვეყანას, წითელ საზოგადოებას, წითელ ხელისუფლებას. ხან წიგნის გამოცემა ემათხოვრე, ხან ბინა, ხან პალტო, ხან ჰონორარი, ხან კბილის ჯაგრისი, ხან აკადემიკოსობა ხან წოდება, ხან ჩინ–მედლები. არავინ არფერს მოგცემს,რადგან ამ გვირგვინის გარეშე ღამე ღმერთამდე ვერ ამაღლდები,  დღისით კი თავს მოაბეზრებ  ყველას. ბოგანო– გენიოსი  ჩვეულებრივ მათხოვარად იქცევი. უგონოდ მთვრალი თხრილში ეგდები.  ამ გვირგვინის  ეკლები– ჩემი ბრჭყალებია, მე გაძლევ ძალას, მე ვხსნი შენში  წყაროსთავს, რათა გენიამ სისხლად ტანჯვით იდინოს, გარედ გამოვიდეს. ჩემს გარეშე ერთ ჩვეულებრივ ლოთბაზარა კაცად დარჩები, ზედმეტი ყველასთვის, რადგან ზედმეტად ხარ დაბადებული. 

 პოეტი – რა გინდა სთქვა?

დემონი– ზოგი რამ მინდა გაგახსენო.

პოეტი – (მოტეხილი) მე დემონები ქროლვით მარადით
            

მომაგონებენ დაფარულ შხამით...

                           V
         „ზედმეტი, უცხო, უნაყოფო და განდევნილი“
შორეულად ისმის დები იშხნელების სიმღერა „მე შენს თვალებში ვჭვრეტ სამოთხესა“. გამოკვეთება სურათი – პოეტის მომაკვდავი მამა და მის საწოლთან დახრილი დედა.

მამა –   ვეღარ მოვრჩები...

დედა –რას ამბობ, გული ნუ გაგიტყდება, ყოჩაღად იყავი...

მამა –ბავშვი წამოიზრდება, შენ კიდევ  ისეთი ქალი ხარ, უბედურებას არ დაიმჩნევ...

დედა – ნუ ამბობ. მეორე ბავშვზე ორსულად ვარ, შენ თუ არ იქნები, ერთი ბავშვიც მეყოფოდა, სხვა რაღად მინდოდა?

ექო შორეულად იმეორებს  „სხვა რაღად მინდოდა,







სხვა რაღად მინდოდა,








სხვა რაღად მინდოდა...“

ზმანება გაქრება . 

დემონი – ეს სხვა შენა ხარ! სხვა... სხვა...  სხვა ბავშვი, ზედმეტად დაბადებული.(თითქოს იხსენებს) ზედმეტი , უცხო, უნაყოფო და განდევნილი...

პოეტი –  დედა, სადა ხარ, მამა სადა ხარ, ან რად მინდოდა ეს ტაშისცემა, ეს ვარდები, ეს ჟრუანტელი...

დემონი – ზედმეტად დაბადებული ყველგან ზედმეტი ხარ...          



       VIII     
            
„მარტო ვარ, მარტო!„

გამოიკვეთება პოეტების ჯგუფი. უსმენენ მომხსენებელს.

  მომხსენებელი –  ჩვენი მუშურ–გლეხური რესპუბლიკის შინაური მტრები არ ისვენებენ. ყველა შეამჩნევდა, რომ ეს რამდენიმე ხანია, რაც ქართულ ნაციონალისტურ პოეზიაში ერთი საშინელი ვაკხანალიაა  გამართული. მოიგონეთ  „პოეზიის დღე“ და იქ ნაციონალისტ მგოსანთა ბუზღუნი სამშობლოზე...       

დემონი – (პოეტს) ეს შენზეა...

მომხსენებელი – მოიგონეთ „პოეტების მეფის“ საღამოები, რომლითაც მან ჩვენი საზოგადოების უსაქმურ ნაწილს ისედაც აშლილი ნერვები გაუღიზიანა და ჩვენს სამტროდ მომართა. ეს ჩინებული აგიტაციაა, ჩვენი აშკარა მტრების სასარგებლოდ გაწეული.

                            რა გაეწყობა! ჩვენ ვივლით ჩვენი ჩვეული გზით, პროლეტარიატის მხარდამხარ, ისტორიით გაკაფული გზით და თუ ამ გზიდან ეს ჩუმი მოღალატენი და გაუსწორებელი კუზიანები, ჩვენი ხალხის მეტხორცნი უფსკრულში გადაიჩეხებიან, ამის მიზეზი მხოლოდ ის იქნება, რომ დღეს საქართველო ის როდია, რაც იყო წინათ – ახალმა ძალამ ძველი მოსპო, ალაგმა!

დემონი – იქნებ მიხვიდე მათთან?

პოეტი უახლოვდება ჯგუფს. მომხსენებელი გაჩუმდება. ჯგუფი იშლება, მხოლოდ მომხსენებელი რჩება.

პოეტი –  სად დაიფანტენით, ძვირფასო მეგობრებო, რისთვის არ მესმის თქვენი აღფრთოვანებული ხმა, გამხნევების ყიჟინა! ჩვენ ხომ ერთად ვიყავით, ერთად ვებრძოდით ცხოვრების ტალღებს, ჩვენ ხომ უერთმანეთოდ გაძლება არ შეგვეძლო.  ჩვენ ხომ ასე უსაზღვროდ გვიყვარდა ერთმანეთი... 

მომხსენებელი – რაღაც არ მახსოვს,   როდესმე გვყვარებოდი. საერთოდ რომ არ დაბადებულიყავი, არც ეგ იქნებოდა  ურიგო. მაგრამ რადგანაც დაიბადე, იყავი შენ–შენთვის,  ჩვენ–ჩვენთვის... ნუ გვაფორიაქებ...ნუთუ ვერ ხედავ, რომ ზედმეტი ხარ ჩვენს შორის...( დაცინვით) „პოეტების მეფე“ (უჩინარდება).

პოეტი – არც თქვენ წარმოადგენთ ჩემთვის დიდ საჭიროებას.  რაც უფრო მარტო ვარ, თქვენგან, ადამიანებისგან შორს, – მით უფრო მეტს სულიერ  სიმშვიდეს და გრძნობების დამშვიდებას ვგრძნობ. ეს ასეა. არსად არ ვგრძნობ ისე ობლად და მარტო თავს, როგორც სხვასთან, თუნდ საზოგადოებაში. მაშინ ჩემი სასოწარკვეთილება უმაღლეს წერტილამდე აღწევს, და არ ვიცი, რა ვქნა. (ყვირის) მარტო ვარ, მარტო!

                             I X


          „ბედი, რომელიც მე არ მეღირსა“

დემონი – რა გაყვირებს? მარტოობას  შენ თვითონ ქმნი. ტყუილად ხომ არ დაგარქვეს „მარტოობის ორდენის კავალერი“?

პოეტი –    სიყვარულს ვეძებ, ამაღლებულს, არაამქვეყნიურს...

დემონი –დავიწყოთ ქროლვა ზმანებათა უკიდეგანო სამყაროში, და იქ დავამსხვრიოთ მარტოობა და ვიპოვით სიყვარულს, როგორც  დანტემ იპოვა ბეატრიჩე, პეტრარკამ–ლაურა,გოეთემ–გრეთხენი და ედგარ პომ– ლინორ... ეს ყველაფერი ლეგენდებია, გრძნობიერი ზღაპრებია, გამიჯნურებულ  ყრმათ დასამშვიდებლად მოგონილი. ისევ დაიდგი ეკლის გვირგვინი და შენც მოიგონე შენი ზღაპარი, შენი სატრფო.

პოეტი – მერი!

დემონი – მერი.. კარგია!    (გაზვიადებით) მ ე რ ი !  მ ე რ ი !  (ვარდის ყვავილს მიაჩეჩებს)  ასე  უფრო ჰგავხარ შეყვარებულს...

პოეტი  –     

შენ ჯვარს  იწერდი, იმ ღამეს, მერი!

 


მერი,იმ ღამეს მაგ თვალთა კვდომა,




სანდომიან ცის ელვა და ფერი



მწუხარე იყო, ვით შემოდგომა!

     


აფეთქებული და მოცახცახე




იწოდა ნათელ ალთა კრებული,





მაგრამ სანთლებზე უფრო ეგ სახე




იყო იდუმალ გაფითრებული.





იწოდა ტაძრის გუმბათი, კალთა,





ვარდთა დიოდა ნელი სურნელი,

                    მაგრამ ლოდინით დაღალულ ქალთა
   

      სხვა არის ლოცვა განუკურნელი.





მესმოდა შენი უგონო ფიცი...





მერი, ძვირფასო , დღესაც არ მჯერა...





ვიცი, წამება, მაგრამ არ ვიცი:

                        ეს გლოვა იყო თუ ჯვარისწერა?





ლოდებთან ვიღაც მწარედ გოდებდა




და ბეჭდების თვლებს ქარში კარგავდა...





იყო ობლობა და შეცოდება,





დღესასწაულს კი ეს დღე არ ჰგავდა. 




      ტაძრიდან გასულს ნაბიჯი ჩქარი




სად მატარებდა? ხედვა მიმძიმდა!





ქუჩაში მძაფრი დაჰქროდა ქარი




და განუწყვეტლად წვიმდა და წვიმდა.





ნაბადი ტანზე შემოვიხვიე,





თავი მივანდე ფიქრს შეუწყვეტელს;





ოჰ!  შენი სახლი! მე სახლთან იქვე




ღონე მიხდილი მივაწექ კედელს.




      ასე მწუხარე ვიდექი დიდხანს




და ჩემს წინ შავი, სწორი ვერხვები
                    აშრიალებდნენ ფოთლებს ბნელხმიანს,




      როგორც გაფრენილ არწივის ფრთები.




             და შრიალებდა ტოტი ვერხვისა,




             რაზე – ვინ იცის, ვინ იცის, მერი!




             ბედი, რომელიც მე არ მეღირსა–



                   ქარს მიჰყვებოდა, როგორც ნამქერი.


             სთქვი: უეცარი გასხივოსნება

                  რად ჩაქრა ასე? ვის ვევედრები?


                  რად აშრიალდა ჩემი ოცნება,



             როგორც გაფრენილ არწივის ფრთები?




       ან ცას ღიმილით რად გავცქეროდი,




ან რად ვიჭერდი შუქს მოკამკამეს?




ან „მესაფლავეს“ რისთვის ვმღეროდი,




ან ვინ ისმენდა ჩემს „მე და ღამეს“?

              ქარი და წვიმის წვეთები ხშირი



წყდებოდნენ, როგორც მწყდებოდა გული



და მე ავტირდი – ვით მეფე ლირი,




ლირი, ყველასგან მიტოვებული.    





X



 „რევოლუციურს, ჯერ არნახულს, ჯერ არგაგონილს“

დემონი –  როგორ გრძნობ თავს, მეუფეო??

პოეტი – დიახ, ბედნიერება მარტოობაა...

დემონი– მაშ ჩემი უზომოდ მადლიერი უნდა იყო.

პოეტი – რად გინდა იყო დიდი პოეტი,



თუ სიცოცხლეში ხარ უბედური?

დემონი  – და ვერ იქნები დიდი პოეტი, თუ სიცოცხლეში ხარ ბედნიერი.

პოეტი    –  ვიყავი კი როდისმე ბედნიერი?

დემონი – ბედნიერებით აღვსილი სწორედ მაშინ ეჩვენებოდი ხალხს და ხელისუფლებას , როდესაც შენი ერთადერთი მეგობარი და მეუღლე წაგართვეს. მოგაშორეს. დაიჭირეს. გადაასახლეს, უღრან ტყეში დახვრიტეს. გემუდარებოდა – წერილი მომწერეო, დუმილით პასუხობდი.

პოეტი – რაღაც დაიმსხვრა სატიკად და დაუნდობლად. სულიერმა კატასტროფამ ყველაფერი უდაბნოს დაამსგავსა ...

 დემონი – შეხედე, დასტკბი, და მერე მითხარი, განა არსებობს ამქვეყნად ბედნიერება, თუ ეს მხოლოდ ღმერთისგან მოგონილი  სატყუარაა...  

გამოიკვეთება ორი „ჩეკისტი“ საწამებელი მოწყობილობით . მათ შორის ქალის სილუეტიც.

1–ლი ჩეკისტი –საბჭოთა კავშირის შინაგან საქმეთა სახალხო კომისრის ლავრენტი ბერიას მოხსენებითი ბარათი თავდაცვის სახელმწიფო კომიტეტის თავმჯდომარეს იოსებ სტალინს. 1941 წლის       სექტემბერი.




„სრულიად საიდუმლოდ.


საბჭოთა კავშირსა და გერმანიას შორის საომარ მოქმედებათა გამო ყველაზე  მეტად გაბოროტებულ სახელმწიფო დამნაშავენი შინსახკომის სატუსაღოებში პატიმრებს შორის ეწევიან ძირგამომთხრელ  აგიტაციას და ცდილობენ გაიქცნენ მავნებლური საქმიანობის გასაგრძელებლად.

                წარმოგიდგენთ სხვადასხვა დროს ტერორისტული, ჯაშუშურ–დივერსიული და სხვა კონტრრევოლუციური საქმიანობისთვის მსჯავრდებული 141 პატიმრის სიას. საბჭოთა კავშირის შინსახკომს აუცილებად მიაჩნია მათ მიმართ გამოყენებულ იქნას სასჯელის უმაღლესი ზომა– დახვრეტა. მასალების განხილვა  დაევალოს საბჭოთა კავშირის უმაღლესი სასამართლოს სამხედრო კოლეგიას. გთხოვთ თქვენს გადაწყვეტილება.   ლავრენტი ბერია.

2–ე ჩეკისტი–  „გამოყენებულ იქნას სასჯელის უმაღლესი ზომა–დახვრეტა სხვადასხვა  დროს ტერორისტული, ჯაშუშურ–დივერსიული და სხვა კონტრრევოლუციური  საქმიანობისთვის მსჯავრდებული 141 პატიმრის მიმართ . მასალების განხილვა დაევალოს საბჭოთა კავშირის უმაღლესი სასამართლოს სამხედრო კოლეგიას.

                                                    იოსებ სტალინი.“

დემონი– ორი დღის  შემდეგ, 1941 წლის 8  სექტემბერს, უმაღლესი სასამართლოს სამხედრო კოლეგიამ, როგორც მოსალოდნელი იყო, სისხლის  სამართლის საქმის აღძვრისა და წინასწარი გამოძიების გარეშე, გამოუტანა განაჩენი 141 პატიმარს და მისუსაჯა სასჯელის  უმაღლესი ზომა– დახვრეტა.

                 სიაში ყველაზე ახალგაზრდა 19 წლისაა, ყველაზე ხნიერი 69 წლის. 39  ქალია. უმეტესობა ებრაელები არიან, ან ხალხთა ძმური ოჯახის  სხვა ერების შვილები. რუსი ორმოცამდეა. ქართველი ოთხია. მათ შორის ოთხმოცდამეჩვიდმეტე ნომრით...

პოეტი –     მზეო თიბათვისა, მზეო თიბათვისა,


ლოცვად მუხლმოყრილი  გრაალს შევედრები,


იგი, ვინც მიყვარდა დიდი სიყვარულით,

          ფრთებით დაიფარე, ამას გევედრები.

დემონი – არა, ეგ ადრინდელია! ამ დროს ჩვენ სხვანაირ რითმებს ვხლართავდით. აღტაცებულს, აღფრთოვანებულს, ჯერ არნახულს, ჯერ არგაგონილს...

  ოლია        – საგანგებო ოთახში შემიყვანეს...    

  დემონი   – რევოლუციურს, ჯერ არნახულს, ჯერ არ გაგონილს...

   ოლია       – პირში დაგორგოლებული ჩვარი ჩამჩარეს..

დემონი – უდიდესს თავის ნებისყოფით, გმირულს უაღრესს... 

ოლია       – მეორე ჩვარით პირი ამიკრეს...

დემონი – თვალწინ გადაშლილ გარდატეხათ უდიადეს აზრს...  

ოლია     – და განაჩენი გამომიცხადეს
   დემონი – მრავალ ათას მტკიცე ძაფით დაკავშირებულს...

   ოლია     – სხვადასხვა დროს ტერორისტული,

   დემონი – აღფრთოვანებას მასებისას, მილიარდიან...

    ოლია  –   ჯაშუშურ–დივერსიული...

    დემონი– ძლიერ ტალღებად რომ მიღელავს ახალის ძალით,

     ოლია  – და სხვა კონტრრევოლუციური საქმიანობისთვის...

     დემონი – უსასტიკესი დაჟინებით რომ ანგრევს კარებს...

     ოლია     – მიესაჯოს...

     დემონი  –  მილიონების უფართოეს  ჰორიზონტებთან...

      ოლია   –     სასჯელის უმაღლესი ზომა...

     დემონი  – ნგრევას, ო, ნგრევას, დაუნდობელ ნგრევას ძველისას...

     ოლია      – დახვრეტა...

     დემონი – კარჩაკეტილი ცხოვრებიდან – გავიდეთ  მზეზე!

     ოლია     – განაჩენი მოყვანილია სისრულეში.

     დემონი – ულმობელს ტრიალს ისტორიის მედგარი ბორბლის...

ოლია   –  ტყეში ხეები ფესვებიანად მოთხარეს...

დემონი – ნახტომს უდიდესს, უზარმაზარს, განსაცვიფრებელს,

ოლია  –     დახვრეტილები  ორმოებში ჩაგვყარეს...

დემონი – რევოლუციურს, ჯერ არნახულს, ჯერ არ გაგონილს,

ოლია – ხეები ისევ თავის ორმოებში ჩააბრუნეს და კვალი ჩვენი სამუდამოდ წაშალეს.

დემონი – ვაშა ამ ახალ საქართველოს, ვაშა შენებას!

ოლიას და ჩეკისტების ზმანება გაქრება.
                                  XI




    „ელვარებდა ნაპირი სამუდამო მხარეში“

პოეტი –  ჩემი ტვინი დაიღალა გამოცანებით. ჩემი სხეული დაიღალა სიცოცხლით... იდეა სიკვდილის, რომელიც  განადგურებას ნიშნავს, ჩემთვის ტკბილია. მე მიხარია, რომ ჩემივე საკუთარი ნებით შემიძლია შევაჩერო ამ მოუსვენარი გულის ცემა...

დემონი –  ჯერ ადრეა...

პოეტი   –  ჩემი სამწერლო მაგიდის ფეხზე 

                           მიბმული ჭინკა

სტირის – რად გინდა, რად გინდა ლექსი



          და ალის ჭიქა?

     
რად გინდა ბროლის რიტმი, მუსიკა?




          სიკვდილი გელის!

          წრიალებს ჭინკა, ხმაურობს ჭინკა


         და მწარედ მწყევლის.


არის აქ შეშლა და ჯოჯოხეთი
                                  თუ ისტერია
              შენ მართალი ხარ, მართლაც  რომ ბედი




             არ მიწერია!



     შენ მართალი ხარ! ლურჯი ედემი




             ქარმა დაბურდა,



     მაისი გაჰქრა და ბაღი ჩემი




             გაუდაბურდა!

              უჩინრად რბიან დღენი და თვენი,





              არ ვთვლი მათ დენას


      და გამარჯვება, უდაბნოვ , შენი




             მე მართმევს ენას.

               საუკუნეთა ვდგევარ წინაშე




             ასე გულმკვდარი,



        თან ქვითინებენ – ჭინკა ბინაში




              და გარეთ ქარი!

დემონი – ცოლი დაგიხვრიტეს,სამაგიეროდ ლენინის ორდენით დაგაჯილდოვეს...

პოეტი    –        რა  უსაზღვრო უთვისტოობაა...

დემონი  –  საქართველოს საბჭოთა სოციალისტური რესპუბლიკის უმაღლესი საბჭოს დადგენილებით  მოგენიჭა საქართველოს სახალხო პოეტის წოდება – მხოლოდ შენ ერთს...

პოეტი     – რაგვარი უფსკრული მიდგას წინ და მიპირებს შთანთქმას... ბავშვობიდანვე მწამდა  ბედისწერა – მოირა, როგორც ეძახიან, ფატალიზმი. იგი ჩემი მუდმივი მტერია. მე არ მახსოვს მისგან რაიმე კეთილი საქმე. ხვალინდელი დღე ჩემთვის არ ვიცი, როგორი იქნება... მაგრამ ჩემი მტერი, ჩემი ბედისწერა უთუოდ აქაც თავისას დამმართებს.

დემონი – საქართველოს მეცნიერებათა აკადემიის კრებამ ერთხმად აგირჩია აკადემიის წევრად და მოგანიჭა პოეტ–აკადემიკოსის წოდება.

პოეტი   –    მეშინია, გესმის, მეშინია... აშკარად ვგრძნობ ჩემი სულის ობლობას,  ჩემს უთვისტომობას, ჩემს მარტოობას...ეს უჩინარი სენი მეპარება. ესეც ხომ ავადმყოფობაა! და ვით სიკვდლით დასჯილი სახრჩობელას წინ, თვალით ვეძებ მონათესავე სულს...

დემონი  –ვიდრე შენთან ვარ, არაფრის შეგეშინდეს...

პოეტი  – ცხოვრებას რა ვუყო?  რა ვუყო ოთახს, რომელიც მჭირდება მარტოობისთვის, პალტოს, რომელიც მჭირდება სეირნობისთვის, ქაღალდიც მჭირდება, მელანი, კალამი... სანთელი, ფული... ფული! განა შეიძლება მე ფული არ მქონდეს! ბოლოს და ბოლოს წიგნებიც ხომ უნდა გამოიცეს... ჩემთვის ხომ არ ვწერ ამდენს!

             და კიდევ ათასი რამ...

             მომაბეზრებელი ერთფეროვანი ცხოვრება თითქოს შემოდგომის ნისლიანი დღეების გაგრძელებაა და უკუღმა–შემოდგომის დღეები საშინლად ჰგავს ამ ერთფეროვან ცხოვრებას...

   


ყოველ დღეს გულის ტკივილით ვხვდები



და ვეთხოვები მწარე ქვითინით...

               ოჰ, რომ იცოდე, როგორ მწყურია სიკვდილი, დიდი ხანია დავეძებ მე ამ სიკვდილს.

დემონი– ჯერ ადრეა... ჯერ აქ გვაქვს ბევრი საქმე... ლეგენდა ბოლომდე უნდა შევქმნათ. შენ წახვალ, მე და შენი ლეგენდა დავრჩებით.  მერე,  შენს მაგალითზე უფრო ადვილად გადავსახლდები სხვასთან.  დაჰკრავს ჟამი  და სიმაღლეზე ასულს მე თვითონ წაგკრავ ხელს და გაგამგზავრებ.

პოეტი  – სად?

დემონი – იქ, სამუდამო მხარეში.

პოეტი  –   როგორც   ნისლის ნამქერი, ჩამავალ მზით ნაფერი,


ელვარებდა ნაპირი სამუდამო მხარეში!


არ ჩანდა შენაპირი, ვერ ვნახე ვერაფერი,


ცივ და მიუსაფარი მდუმარების გარეშე.


მდუმარების  გარეშე და სიცივის თარეშში,

           სამუდამო მხარეში მხოლოდ სიმწუხარეა!        



ცეცხლი არ კრთის თვალებში, წევხარ ცივ სამარეში,


წევხარ ცივ სამარეში და არც სულს უხარია.


შეშლილი სახეების ჩონჩხიანი ტყეებით

უსულდგმულო დღეები რბიან, მიიჩქარიან

სიზმარიან ჩვენებით – ჩემი ლურჯა ცხენებით

ჩემთან მოესვენებით! ყველანი აქ არიან!



            იჩქარიან წამები! მე კი არ მენანება–


  ცრემლით არ ინამება სამუდამო ბალიში.

     გაქრა ვნება–წამება, როგორც ღამის ზმანება,

     ვით სულის ხმოვანება ლოცვის სიმხურვალეში.

     ვით ცეცხლის  ხეტიალი, როგორც  ბედის ტრიალი,

     ჩქარი გრგვინვა–გრიალით ქრიან ლურჯა ცხენები!

     ყვავილნი არ არიან, არც შვება–სიზმარია,

             ეხლა კი სამარეა შენი განსასვენები!

             რომელი ცნობს შენს სახეს, ან ვინ იტყვის შენს სახელს?

             ვინ გაიგებს შენს ძახილს, ძახილს ვინ დაიჯერებს?

    ვერავინ განუგეშებს საოცრების უბეში,

        სძინავთ ბნელ ხვეულებში გამოუცნობ ქიმერებს!


       მხოლოდ შუქთა კამარა ვერაფერმა დაფარა,

                  მშრალ რიცხვების ამარა უდაბნოში ღელდება!

                  შეშლილი სახეების ჩონჩხიანი ტყეებით
           უსულდგმულო  დღეები ჩნდება და ქვესკნელდება.

           მხოლოდ ნისლის თარეშში, სამუდამო მხარეში,

                   ზევით თუ სამარეში, წყევლით შენაჩვენები,

                   როგორც ზღვის ხეტიალი, როგორც ბედის ტრიალი,

                   ჩქარი გრგვინვა–გრიალით ქრიან ლურჯა ცხენები!

         ( პაუზის შემდეგ. ეტყობა  ლექსმა დაღალა)


             დავიღალე!

          საოცნებო საზღვარი  კიდევ შორს არის? მეტი რაღა ვქნა, რაღა შევქმნა? განა უფრო ზევით არის რამე? იქნებ ახლა, აი, ახლა. ამ წუთს...მე მზად ვარ...მომეხმარე! 

  დემონი–-ჯერ ადრეა... ცოტა ხნის შემდეგ...

 პოეტი – (უეცრად) ახლა უკვე გვიანაა! ავანგრევ ქვეყანას და თავიდან ავაშენებ!

                   ქიმერა, რაღაცას მიმალავ!   
                              XII


„ნიღაბს მოირგებ და გაუცხოვდები“

დემონი  –  არაფერს, ხელმწიფეო,

პოეტი    – რას მალავ მეთქი?

დემონი  –(უჩვენებს გაზეთების დასტას) შენი მტრები. .. ძალიან ბევრი მტერი გყავს...

პოეტი – წამიკითხე!

დემონი – ( კითხულობს) „. . .ეს ლექსი გადამღერებაა ბულვალური პოეზიის ზოგიერთი ეგრეთწოდებული შედევრისა, რომელსაც დღეს მხოლოდ გიმნაზისტკები კითხულობენ და ცრემლებად იღვრებიან. ეს არაფერს მატებს პოეტის სახელს...

პოეტი –  ასე გამოდის, რომ მე ბულვარული პოეტი ვყოფილვარ!

დემონი–  (აგრძელებს) „მეტისმეტად სეზონის პოეტი გამოდგა... მაშხალისებურად  ავარდა ჩვენი პოეზიის ჰოროზონტზე  და ნაადრევად  დაცხრა... დღეს ის თავისი ძველი ლექსების გადამღერებას უნდება...

პოეტი  – ჩემზე მეტს არავინ არ სწერს...

დემონი – (აგრძელებს) „ბოლოსდაბოლოს მხოლოდ რამდენიმე კარგი ლექსის ავტორია...“

პოეტი   –  რამდენიმეც საკმარისია!

დემონი – „მის პოეზიაში ბევრია სასტიკი ადგილები, არამხატვრული, ყალბი. ზოგიერთი შედარებები და მეტაფორები თარგმანია უცხოური სახეებისა...“

პოეტი   – არამხატვრული, ყალბი... რაღა დარჩა სალანძღავი სიტყვებიდან?

დემონი – „ჩვენს პოეზიას და მწერლობას ახსოვს მანათობელი მაღალი სახელები, რომლებიც უგვირგვინოდ ჩასულან საფლავში და არავის არ მოსვლია აზრად ისეთი აბსურდი, რომ რომელიმესთვის პოეზიის მეფობა ებოძებინა...“

პოეტი   – მე ვამაყობ ამ სახელწოდებით არა იმიტომ, რომ მართლაც მეფე ვიყო...

დემონი – ოო, აი, შენი თანამოკალმე რას გვთავაზობს : „ დროა, დაუსვა ტყვიის წერტილი  განვლილ დროსა და შემოქმედებას“!

პოეტი  – მხეცი არ თმობს თავის ხელობას და პოეტს ურჩევს რას? თვითმკვლელობას!

                       რომ იცოდეს ვინმემ, რა ძნელია ამ უსინდისო დროში, ამ მთხლე  საზოგადოებაში იყო პოეტი! ადამიანების მთელი თაობა, რაც უნდა ზაგესის, რიონგესის,ხრამგესის კილოვატებით არ აანთო, მაინც გულგაუნათებელი დარჩება. ეს მთხლე საზოგადოება ვერ ხვდება, რომ ჩვენს გარშემო  ღამეა და არაფერი სჩანს. განკარგულება მოახდინეთ, ბატონებო და თუ შეიძლებოდეს, აანთეთ სანთლები! ეს არც ისე ძნელი საქმეა, მაგრამ თქვენ არ გსურთ: თქვენ სიბნელეში გირჩევნიათ, თქვენ გეშინიათ სინათლის, თქვენ გეშინიათ ნამდვილი საქართველოსი!

დემონი – დიდებული ხარ, როდესაც მაღლა დაფრინავ და ძირს დაშვებულს უფლება არა გაქვს  მოკვდავთა შორის  შენც ერთერთ რიგით მოკვდავად იარო. უნდა მოვიფიქროთ  რამე. აიღე პორტფელი, პალტო  ჩაიცვი, თავზე ეს ქუდი დაიხურე!

პოეტი  – რატომ?

დემონი – შენი მეორე „მე“ უნდა შევქმნათ... ასეთი ივლი კარდაკარ... რედაქციებში, რესტორნებსა და დუქნებში, ხელოვნების სასახლესა და აკადემიაში, და საერთოდ, ასეთად დაამახსოვრდები თანამედროვეთ: უცნაური, არაამქვეყნიური, არაჩვეულებრივი...

პოეტი – მგონია, მართალი ხარ! ჩვენში არის დაფარული მეორე „მე“, – უფრო ნამდვილი, ვიდრე ხილული „მე“. ერთს საიდუმლოსაც გაგანდობ, ძამიკო. ერთ რამეში,სასტიკ სინამდვილეში, თანდათან ვრწმუნდები. მე, თურმე, მთელს დედამიწის ზურგზე არ შემძლებია  არავისთან გულწრფელი საუბარი... ეს ჩემი გულის ღრმა ტრაგედიას შეადგენს. დე, ეგრე იყოს– ნიღაბმა დაფაროს ჩემი ჭეშმარიტი „მე“. დაე, ამ ნიღაბმა იაროს ქუჩა–ქუჩა. იქნებ ეს ერთადერთი ხსნაა,რომ გადავურჩეთ ამაოებათა ამაოების ორომტრიალს...

დემონი – ნიღაბს მოირგებ და გაუცხოვდები...

პოეტი –  ( მუხლებზე დაეცემა)   ოჰ, ღმერთო!


შეუნდე, შეუნდე, შეუნდე ბნელ–ცოდვილს,


ლიუციფერს, ჩემს სულში ავობით მძვინვარეს,


ლიუციფერს, მრისხანე ვეფხვივით დაკოდილს
         და  ეხლა მძინარეს.


შეუნდე, შეუნდე ჯოჯოხეთს – ჩემს თვალებს,


შეუნდე ჩემს ხელებს, ბოროტად დადაღულს,


მე შენი უმანკო ნათელი მაწვალებს,


მე ველი სასწაულს.




XIII

„როგორც ნაწვიმარ სილაში ვარდი...“

დემონი – მაშ ასე,  დაგვიწყია სვლა– წასვლა...

პოეტი – მაგრამ სად უნდა წავიდე, არ ვიცი! არც ერთი მეგობარი, არც ერთი ოჯახი თბილისში...

დემონი – მაინც დაგვიწყია სვლა– წასვლა. (გააჩენს ორ ჩემოდანს. შიგ ხელნაწერებს აწყობს) ხელნაწერები ორ დიდ ჩემოდანში და ერთ ტომარაში ჩაგვიწყვია და წავსულვართ!

პოეტი – სად?

დემონი – რედაქციაში...

პოეტი –  მივსულვართ რედაქციაში.

დემონი – დაგვიტოვებია ჩემოდნები ხელნაწერებით...

პოეტი  –  და გაკვირვებული  რედაქტორი დაფჩენილი პირით და გაგვიგრძელებია სვლა–წასვლა.

დემონი –   მივსულვართ მწერალთა სასახლეში. კრება ჰქონიათ პოეტებს...

გამოიკვეთება  „მწერალთა კრება“. ტრიბუნაზეა „გამომსვლელი მწერალი“. მის გამოსვლას ფონად საბჭოთა ბრავურული მარში მიჰყვება
გამომსვლელი –  ამხანაგებო! სამწუხაროა,რომ ზოგიერთი ჩვენი თანამოკალმე იმ კონტრრევოლუციურ ჯგუფში აღმოჩნდა, რომელსაც  საბჭოთა ხალხმა დახვრეტის სამართლიანი განაჩენი გამოუტანა (მისი „სიტყვა “თანდათან ისტერიულ ტონალობაში გადადის, ამ გამკივან ხმაში ძლივს ვარჩევთ სიტყვებს “დახვრეტა“, „ჯაშუში“ და ა.შ.) ურყევი ფაქტებით დადასტურდა, რომ ეს გარეწრები ეწეოდნენ ჯაშუშურ მუშაობას, ამზადებდნენ ტერორისტულ  აქტებს პარტიისა და მთავრობის ხელმძღვანელების წინააღმდეგ, აწყობდნენ დივერსიებს, ცდილობდნენ გაეყიდათ  ჩვენი სოციალისტური სამშობლო. ხალხმა მათ ღირსეული განაჩენი გამოუტანა. ეს ხალხის მოღალატენი  დაისჯებიან პროლეტარული დიქტატურის კანონის მთელი სისატიკით.

პოეტი – წავიდეთ, ძამიკო!

       

მთელი ღრიანცელი ყველა პოეტების,




გაუთავებელი როცა კამათია,




არ ღირს იმ ცრემლად, თვალს რომ მოედება



და ღრმა მოგონებამ მე რომ დამათია...

              საწყალი კაცის აფთიაქში თუ გავიკურნებით ამ საწამლავისგან. გაგვიგრძელებია სვლა– წასვლა .  

დემონი  – შევსულვართ საწყალი კაცის აფთიაქში..

პოეტი – გვითქვამს:




სადაც უნდა შევიარო,




ღვინოს დამაძალებენ,




მწუხარება ვერ დავფარო–




ღვინოს დააბრალებენ!

         და დავმვრალვართ უზომოდ!

დემონი – მივსულვართ ოპერაში...

პოეტი – შეგვიხედავს  შიგნით...

დემონი– მგონი სახალხო პოეტის იუბილეა... იქ უნდა იყო, სავარძელში  დაბრძანებული.

პოეტი  –   კარგი, კმარა, ვინ არ ხედავს, რომ ეს ხრიკი ამაოა, იუბილე  დაერქმევა და დამარხვა კი გამოვა.

დემონი –   გაგვიგრძელებია სვლა– წასვლა...

პოეტი   –  მივსულვართ მთავრობის თავმჯდომარესთან.

დემონი –  მიგვირთმევია საჩუქარი.

პოეტი   – ბედისგან დაჩაგრული პოეტი მოგართმევთ ამ წიგნს და მოუთმენლად ველოდები თქვენს განკარგულებას შემდეგი ტომის გამოსვლის თაობაზე.

დემონი  – გაგვიგრძელებია სვლა–წასვლა.

პოეტი   – მივსულვართ ქალაქის თავთან.

დემონი – მიგვიტანია განცხადება ბინის თაობაზე.

პოეტი  – გაუუმჯობესეთო საბინაო პირობები სახალხო პოეტს, უბრძანებია თავმჯდომარეს...

დემონი – თითი თითზე არ დაუკარებია არავის და გაგვიგრძელებია სვლა–წასვლა...

პოეტი  – შემოგვლევია ფლური...

დემონი –  ეეხ, ეს ფლური, ფლური.

პოეტი  –მივსულვართ გამომცემლობაში, მოგვითხოვია ავანსად ჰონორარი.

დემონი – გაკვირვებია ბუღალტერს  – გუშინ არ აიღეო ჰონორარი...

პოეტი – ჰონორარით რომელ პოეტს უცხოვრია, მე რომ ვიცხოვრო, გვითქვამს ბუღალტრისთვის, აგვიღია ფლური და გაგვიგრძელებია სვლა–წასვლა.


და ისევ დავმთვრალვართ უზომოდ.

დემონი – დაგვიკარგავს ორდენი, პალტო, საბუთები, ხელნაწერები...

პოეტი  –  მთავრობას ახალი ორდენი მოუცია, ხელნაწერები სამუდამოდ დაკარგულა... გაგვიგრძელებია სვლა–წასვლა. დასამშვიდებლად ისევ საწყალი კაცის აფთიაქში შევსულვართ და ისევ გაგვიფრენია ოლოლი.

დემონი – გაგვიგრძელებია სვლა–წასვლა...

პოეტი  – დაგორებული კასრი სალტესავით გვიგორავ–გვიქანავია...

დემონი – და შუა ქუჩაში მოგვიდენია ზღართანი.

პოეტი  –   ქუჩაში, მტვერში, წაიქცა ბავშვი

ნუკრის თვალებით, თმით–მიმოზებით.


და მწუხარების მალე ნიავში

მოფრინდნენ ლურჯი ანგელოზები.


შეშლილი სახით კიოდა ქუჩა,


შორს კი მზე დარჩა და მშობლის კერა,


მზეზე ჰყვაოდა სოფლად ალუჩა,


და გაისმოდა დების სიმღერა.

   დემონი – ისევ გავგორებულ–გავტოკებულვართ კასრის სალტესავით და ისევ დაგვიწყია სვლა–წასვლა...

პოეტი  –  ავსულვართ მთაწმინდაზე...

დემონი – მივსალმებივართ მთვარეს...

 პოეტი–  ჯერ არასდროს არ შობილა მთვარე ასე წყნარი!


მდუმარებით შემოსილი შეღამების ქნარი.



ქროლვით იწვევს ცისფერ ლანდებს და ხეებში აქსოვს...



ასე ჩუმი, ასე ნაზი ჯერ ცა მე არ მახსოვს!



მთვარე  თითქოს ზამბახია შუქთა მკრთალი მძივით,

               
და მის შუქში გახვეული მსუბუქ სიზმარივით


მოსჩანს მტკვარი და მეტეხი თეთრად მოელვარე...



ოჰ, არასდროს არ შობილა ასე ნაზი მთვარე!



აქ, ჩემს ახლოს მოხუცის ლანდს სძინავს მეფურ ძილით.



აქ მწუხარე სასაფლაოს, ვარდით და გვირილით,



ეფინება  ვარსკვლავების კრთომა მხიარული...



ბარათაშვილს აქ უყვარდა ობლად სიარული...



და მეც მოვკვდე სიმღერებში ტბის სევდიან გედად,



ოღონდ ვთქვა, თუ ღამემ სულში როგორ ჩაიხედა,



თუ სიზმარმა ვით შეისხა ციდან ცამდე ფრთები,



და გაშალა ოცნებათა ლურჯი იალქნები!



თუ სიკვდილის სიახლოვე როგორ ასხვაფერებს


მომაკვდავი გედის ჰანგთა ვარდებს და ჩანჩქერებს,




თუ როგორ ვგრძნობ, რომ სულისთვის, ამ ზღვამ რომ აღზარდა,



სიკვდილის გზა არრა არის, ვარდისფერ გზის გარდა,




რომ ამ გზაზე ზღაპარია მგოსანთ სითამამე,

         რომ არასდროს არ ყოფილა  ასე ჩუმი ღამე.

         რომ, აჩრდილნო, მე თქვენს ახლო სიკვდილს ვეგებები,

         რომ მეფე ვარ და მგოსანი და სიმღერით ვკვდები,



რომ წაჰყვება საუკუნეს თქვენგან ჩემი ქნარი...



რომ არასდროს არ შობილა მთვარე ასე წყნარი!

დემონი – გაგვიგრძელებია სვლა–წასვლა... უნდა ვიაროთ, ვიაროთ,  დრო ცოტა დაგვრჩა!

პოეტი – მივსულვართ ტაძარში...

დემონი – ტაძრის კედელთან მლოცველი მეძავი გვინახავს...

                   დაჰკარით ქვა მრუშსა ამას!

პოეტი – ვინ არის უცოდველი თქვენს  შორის, პირველმა მან დაჰკრას ქვა!

              მითხარი, ძამიკო, ვინმე უცოდველი გეგულება დედამიწაზე? ან იქნებ ის მითხრა, რა სასწაულით, რა საწყაულით, პოეტი უნდა შეიქნეს მოგვი? ან იქნებ ამიხსნა, ცოდვანი ჩვენნი ჩვენად რად ჰგიან აწ და მარადის, უკუნითი უკუნისამდე?

     (შორეულად ჟღერს ქალთა გუნდი). ჩუმად, უსმინე საგალობელს...




დედაო ღვთისა, მზეო მარიამ!




როგორც ნაწვიმარ სილაში ვარდი,




ჩემი ცხოვრების გზა სიზმარია,




და შორეული ცის სილაჟვარდე.




შემოიღამებს მთის ნაპრალები,




და თუ ოდესმე ისევ გათენდა–




ღამენათევი და ნამთვრალევი



დაღლილ ქალივით მივალ ხატებთან!


          ღამენათევი და ნამთვრალევი


         მე მივეყრდნობი სალოცავ კარებს,



         შემოიჭრება სიონში სხოვი


         და თეთრ ოლარებს ააელვარებს.


                    და მაშინ ვიტყვი – აჰა! მოვედი

                    გედი დაჭრილი ოცნების ბაღით!


                    შეხედე, დასტკბი ყმაწვილურ ბედის

                    დაღლილ ხელებით, წამებულ სახით!



          შეხედე! დასტკბი! ჩემი თვალები


          წინათ რომ ფეთქდნენ ცვრებით, იებით,–



          ღამენათევი და ნამთვრალევი


          სავსეა ცრემლთა შურისძიებით!



           დასტკბი! ასეა ყველა მგოსნები?



           შენს მოლოდინში ასეა ყველა?



           სული, ვედრებით განაოცები,



           შენს ფერხთ ქვეშ კვდება, როგორც პეპელა.


          სად არის ჩემთვის სამაგიერო?

           საბედნიერო სად არის სული?

           ვით სამოთხიდან ალგერი,


          მე  ჯოჯოხეთით ვარ დაფარული,



და როცა  ბედით დაწყევლილ გზაზე


სიკვდილის ლანდი მომეჩვენება,   



განსასვენებელ ზიარებაზე


ჩემთან არ მოვა  შენი ხსენება!  

      დავიკრეფ ხელებს და გრიგალივით


გამაქანებენ სწრაფი ცხენები!



ღამენათევი და ნამთვრალევი


ჩემს სამარეში ჩავესვენები.



დედაო ღვთისავ, მზეო მარიამ!



როგორც ნაწვიმარ სილაში ვარდი,



ჩემი ცხოვრების გზა სიზმარია


და შორეული ცის სილაჟვარდე.

        

XIV


„უკანასკნელ ძებნათა სევდიანი საზღვარი“

დემონი  – მოვედით! მივაღწიეთ! შენი სული საოცნებო საზღვარს მისწვდა. გენია ამეტყველდა! ცუდად არ ჩაიარა ამ განწირულმა სულის  კვეთებამ. საზღვარს იქით –  გზაა შორით–შორისი დროთა უსაზღვრობისკენ. საზღვარს აქეთ – ახალი ქაოსები ულევ მწუხარებათა შორის. იქით–მარადისობა, აქეთ – მიუსაფრობა. არჩევანი შენზეა.

პოეტი ––უკანასკნელ ძებნათა სევდიანი საზღვარი... იქით დროთა უსაზღვრობაა, აქეთ კვდება პოეზია. საბრალო მენესტრელისთვის ადგილი არაა დედამიწაზე. საბედისწერო ბრძოლაში ეცემიან უერთგულესი რაინდები. პოეტის დაუკმაყოფილებელი სული იხუთება  თანამედროვეობაში. ეგოისტურმა ანგარიშებმა სრულიად წალეკა ლტოლვა არაქვეყნიურ ოცნებისადმი. ადამიანებს შორის აღარ არის არავითარი კავშირი, უსულო და უგულო ანგარიშების გარდა. ამაოდ გვწყუროდა იდეალი და ჰარმონია. ჩვენ ვცხოვრობდით  იდუმალების და სასწაულის მოლოდინში. მარტოდმარტო ვიყავი მე ამ  საბედისწერო ბრძოლის ფონზე. ვერავითარი ხმა ვერ მავიწყებდა იმ ზეციურ ხმებს. მაგრამ ამ დროს რომანტიკული ირონია კიდევ აძლევდა პოეტს საშუალებას ამაღლებულიყო საბოლოო საგანთა ქვეყანაზე. ჩვენს დროში პოეტი სრულიად არ სჩანს და ვერავინ დაუსჯელად ვერ წავა ოცნების სამეფოში. აქაა ტრაგედია თანამედროვე პოეტის. დაგვიანებული რომანტიკოსები! 

                 მართლაც გასაგებია მათი ტანჯვა. ყველას და ყველაფერს წაართვა ფერი ჩვენმა დამნაცრებელმა დრომ. მოკვდა წყნარი რომანტიზმი... შენ მართალი ხარ  – ოცნებების და სიზმრების დრო წავიდა! აღარაფერი არ გამახარებს, თვით  ტკბილი სინამდვილეც კი!  მშვენიერი ცხოვრება მე  ოცნებებში განვიცადე და ოცნებით დავხატე. და რაც ოცნებებში განგიცდია მთელი არსებით, სინამდვილეში მას ექნება რაიმე ფასი?

            ოცნება ფერს ჰკარგავს და საგანთა იერი – სიმკვეთრეს. სიტყვას ძალა ეცლება და ზმანებანი ვეღარ ქრიან ქარებად. ახლა კი დროა! მარადისობაა ჩემი არჩევანი...

დემონი – არ მინდა შენთან განშორება...

პოეტი –  მე მსურს დემონი განვდევნო ლოცვით,

          ის ჩემთან ერთად ლოცულობს მაინც...

დემონი  – გენია არ შეიძლება ნელა კვდებოდეს...ეს უცბათ უნდა     მოხდეს.

პოეტი   – ნუ გეშინია. ხომ გახსოვს – სიკვდილის გზა არრა არის ვარდისფერ  გზის გარდა.  მზად ვარ შევუდგე გზას შორით შორისს.                  

              ანგელოზს ეჭირა გრძელი პერგამენტი,




მწუხარე თვალებით მიწას დაჰყურებდა.





მშვიდობით, მშვიდობით! ამაოდ დაგენდე,




ელვარე საღამოვ ალმას საყურეთა!

დემონი  – შენში ვცხოვრობდი... ერთ არსებად ვიყავით შეერთებულნი...

პოეტი  –  
ბაგეთა ლოცვაო, დიდება, დიდება და ძეგლო



უთუოდ მახსენებ ოდესმე... ოდესმე!




გრაალის კოშკები, ლიდიის სამრეკლო



შენს ფერხთქვეშ დაიმსხვრა და ლოცვა  მომესმა,

დემონი  –    მე  არა ვარ ლუციფერი, მე მხოლოდ ძალა მოგეცი – დემონური, აზვირთებული...
პოეტი  –          ოჰ, როგორ გაფითრდა ციურთა თანადი


ოცნება, ნახაზი საგანთა უარით,


ღრუბელი ფერადი და ალვა ტანადი

რომელსაც აზიის ცით გადაუარეთ.

დემონი –  შენ სტრიქონებში უკვდავმყავი...

პოეტი   –  
ანგელოზს ეჭირა გრძელი პერგამენტი



და ფოთლებს  ისროდა სიფითრე ბარათის



ამაოდ დაგენდე და ჩვენ ერთმანეთი



ამაოდ გვინდოდა! მშვიდობით მარადის!

დემონი –   შენ მარადისობის საზღვარს გადახვალ...

პოეტი –     
ქარვათა მორევში დაეშვა ფარდები



საღამო კანკალებს შიშით და რიდობით,

დემონი – მე აქ დავრჩები, შენს ლექსებში, წიგნების ფურცლებზე ლანდათ გაკრული...

პოეტი  –   საღამო ნელდება და კვდება ვარდები...

დემონი – და მხოლოდ მაშინ გავცოცხლები ცოტა ხნით, როდესაც მომავლის რომანტიკოსი გაშლის წიგნს...

პოეტი  –   მშვიდობით, მშვიდობით, მშვიდობით!...

დემონი – კიდევ ცოტა, სკამზე შედგები, სარკმელს გააღებ და გადაფრინდები...

პოეტი  – ეხ,ცხოვრებავ, ბევრი რამ დარჩა ჩვენს შორის გაუგებარი... მოდი, გავსწორდეთ... ამიერიდან შენთან საერთო აღარაფერი მაქვს.  სხვა რაღა დარჩა?  საუკუნო სიჩუმე მხოლოდ.
დემონი – 

მიდიხარ...ისე მიგაქვს წვალება,

         

თითქოს ზღვის კარად თივას თიბავდე,



ვინა თქვა შენი გარდაცვალება?



არა, სწორედ დღეს შენ დაიბადე.

პოეტი  –           მიდიხარ... შენს ბედს ბევრი ინატრებს


მშვენიერს, ბედი სხვა არსად არი,


შენ სივრცეებმა დაგაბინადრეს,

    შენ უკვდავების ხარ ბინადარი.

                        დ ა ს ა ს რ უ ლ ი. 

